
Կիսատված կյանք՝ Պերճուհի 

Պերճուհի Մկրտչյանն ապրել է 99 տարի, բայց նրա կյանքը, կարծես, կիսվել է այն օրը, երբ 

մնացել է առանց հոր։ 10 տարեկանում մորը հրդեհի ժամանակ կորցրած Պերճուհու հայրը 

կրկնակի ծնող էր իր եւ երեք քույրերի համար։ 

«Դպրոցում շատ լավ եմ սովորել, գերազանց ավարտել, բայց հենց ավարտական օրը 

դեպրեսիայի ենթարկվեցի։ 38 թիվն էր, հայրիկս տպարանում էր աշխատում, այդ օրը եկան, 

խուզարկություն արեցին, հայրիկիս տարան, բառարանները գողացան»,- դողացող ձայնով 

ասում է տարեց կինը, որ մենակ է մնացել Երեւանի կենտրոնի իր մեկ սենյականոց 

բնակարանում՝ ամուսնուն ու տեսողությունը կորցնելուց հետո։  

«Ուսումդ կիսատ չթողնես՝ ասում էր հայրիկս։ Որոշել էի Մոսկվայում սովորել, հայրիկից 

հետո չստացվեց, ընդունվեցի Պոլիտեխնիկական ինստիտուտ՝ էդ տարին բացեցին 

ճանապարհակամրջային բաժինը։ Օգնող չունեինք, իմ ու քույրերիս թոշակով մի կերպ 

գոյատեւում էինք»,- նշում է Պերճուհին։ Հաղթահարելով նաեւ Երկրորդ համաշխարհային 

պատերազմի դժվարությունները՝ նա աշխատանքի է ընդունվել, տարիներ շարունակ 

աշխատել նախագծային ինստիտուտներում, խորհրդային բարեկեցիկ կյանքով ապրել, 

ճամփորդել, տեսել Խորհրդային միության փլուզումը, դժվար տարիները, բայց ոչինչ այնքան 

խորը հետք չի թողել Պերճուհու հոգում, որքան հայրիկի ձերբակալությունը․ «Մարդու կյանքը 

էդպես է՝ մեկ լավ է լինում, մեկ՝ վատ»։ 

«Հայրիկը շատ խստապահանջ էր, մենք հայկական կրթություն ենք ստացել, ասում էր՝ 

բառերը չխառնեք, խոսեք կամ մաքուր հայերեն, կամ մաքուր ռուսերեն։ Երբ նրան տարան 

մեծ քույրս ամուսնացած էր, առանձին էր ապրում, երեք քույրերով միասին էինք։ Մի օր եկան 

ու մեզ ասեցին, որ առավոտ շուտ ազատեք բնակարանը, մեծ քույրս խորհուրդ տվեց 

Վիշնեվսկուն հեռագիր գրել, գրեցինք, երկու ժամից արձագանքեցին՝ պրիաստանավիծ 

վիսիլենիե»,- հանդարտ ձայնով պատմում է Պերճուհին՝ հետո ձայնը կրկին դողում է։ «Հայրս 

Էրզրումից էր, մամս էլ՝ Կարսեցի, թե ինչպես էին Բաքվում հայտնվել՝ չգիտեմ, երեք քույրս էլ 

Բաքվում են ծնվել են, ես՝ Երեւանում։ Ես ինչքան դիմում էի գրում, որ հորիցս տեղեկություն 

ստանամ, պատասխան չէի ստանում։ Տարիներ հետո քրոջս աղջիկը ստացավ միայն 

պատասխան՝ ձեռրաբալության երրորդ ամսում առանց դատ ու դատաստանի գնդակահարել 

էին հայրիկիս»։ 

Հ․Գ․ Պերճուհու մասին պատմող նյութը այլ շեշտադրումով՝ տարեցներին պետության կողմից 

տրամադրվող խնամքի սոցիալական աջակցության, հրապարակվել է MediaLab.am կայքում, 

մրցույթի համար նորից ընտրվել են ֆոտոները եւ գրվել է նոր տեքստ։ Մրցույթին դիմելիս 

տեղեկացել ենք, որ այս տարի ապրիլին Պերճուհին մահացել է։ 


